
§ 36 malillugu apeqqummut nr. 2009-85 akissut

Asasara Malik Berthelsen,

Inatsisartut suleriaasianni § 36 imm. 1 naapertorlugu Naalakkersuisunut apeqqutit 
imaattut marluk saqqummiuppatit:

Inatsisartut peqqussutaata nr.12, 20.november 2006-meerup taassumalu ma-
littaanik nalunaarut nr.15, 23.juni 2008-meersoq tunngavigalugu meeqqat atu-
arfianni  atuartut  ukiuni  10-ni  pinngitsooratik  atuarfiusussanngortinneqarsi-
maneranik aaliangerneq, qanoq isilluni pisortaniit tamakkiisumik eqquutsin-
neqartumik atuutsinneqarpa ?  

Peqqussutip ukiuni 10-ini pinngitsoorani atuartussaatitaanerup atulereerne-
rata kingorna, 10. klasse suli naammassinngikkaluarlugu aniinnartoqartarne-
ra   Naalaakkersuisut ilisimanerlugu?

Apeqqummut siullermut akissut:
Inatsisartut  2002-mi  upernaakkut  ataatsimiinnermi  atuarfik  pillugu  peqqussut 
nutaaq akueraat. Peqqussummi tassani pinngitsoorani atuartussaatitaaneq ukiunut 
qulingiluanut aalajangersarneqarpoq. Inatsisartut 2006-imi Ukiakkut ataatsimiinne-
ranni  peqqussutip  allannguutaa  akuerineqarpoq,  pinngitsoorani  atuartussaatitaa-
neq ukiunit qulingiluaniit ukiunut qulinut sivitsorneqarluni. 

Namminersornerullutik Oqartussat Nalunaarutaata nr. 15-ip, 23. juni 2008-meersup 
Inatsisartut peqqussutaannut nr. 12-imut, 20. november 2006-imeersumut Atuarfik 
pillugu peqqussutaasup allannguutaata atortuulersinneqarneranut tunngasup (Uki-
uni  qulini  atuartitaasussaatitaaneq)  Naalakkersuisunit  akuerineqarnerani  inatsis-
artut peqqussutaat taanna 15. juli 2008-mi atuutilerpoq.

Ukiuni qulini pinngitsoorani atuartussaatitaaneq pillugu aalajangersagaq naapertor-
lugu atuartuusut siulliit ukiumi atuarfiusumi 2008/09-mi 10. klassimi aallartittuupput.

Pinngitsoorani atuartussaatitaanerup kinguneraa meeqqat atuartussaatitaasut atu-
arfimmi atuartitsinermut atuartitsinermulluunniit allamut atuarfimmi nalinginnaasu-
mik  piumasarineqartumut  naapertuuttumut  peqataanissamut  pisinnaatitaallutillu 
pisussaatitaanerat.  Meeqqap pinngitsoorani  atuartussaatitaanermik naammassin-
ninnissaa angajoqqaat akisussaaffigaat, angajoqqaallu tamatumunnga akornuser-
suissanngillat, atuarfik pillugu inatsisartut peqqussutaanni § 28, imm. 1 naapertor-
lugu.

Angajoqqaanit  piumasaqartoqarneratigut  kommunalbestyrelsip  atuartoq  ukiuni 
qulingiluani  atuareernerup  kingorna  atuarunnaarsissinnaavaa,  tamatumanili  atu-
artumut pineqartumut inuussutissarsiornermik ilinniarnermilluunniit aallartitsisoqar-
nissaa piumasaqaataavoq.

Aalajangersakkap  qulaani  taaneqartup  kinguneraa  atuartunik  ukiuni  qulingiluani 
atuareernerup kingorna atuarunnaarsitsisarnerup aatsaat atuartunut inuussutissar-
siornermik ilinniarnermilluunniit aallartitsisoqartillugu kommunalbestyrelsimit akueri-
neqarsinnaanera. Taamaattorli inuussutissarsiornermik ilinniarnermilluunniit aallar-
titsisoqartinnagu atuartup ukiuni qulingiluani atuareernerani angajoqqaat atuartuu-
tertik atuarunnaarsippassuk angajoqqaat meeqqap pinngitsoorani atuartussaatitaa-
nermik naammassinninnissaanut akisussaanermik isumaginnissimassanngillat.

Kommunimi  atuarfeqarnermut  Kommunalbestyrelse  pingaarnertut  akisussaasuu-
voq taamaattumillu kommunimi meeqqat pinngitsooratik atuartussaatitaasut tamar-
mik pinngitsoorani atuartussaatitaanermik naammassinninnissaat nakkutigisussaal-
lugu.  Atuartup  pinngitsoorani  atuartussaatitaanini  naammassinngippagu kommu-
nalbestyrelse  akuliutissaaq  meeraq  pinngitsoorani  atuartussaatitaanermik  naam-
massinnittussanngorlugu.

Apeqqutip aappaanut akissut:
Atuartut  atuarnerminnik  naammassinnittannginnerannik  Naalakkersuisut  ilisima-
saqanngillat, atuartut ukiuni qulingiluani atuareernerup kingorna angajoqqaanit taa-
matut piumasaqartoqarneratigut kommunalbestyrelsimit atuarunnaarsinneqartarne-
rat tamatumunngalu atatillugu inuussutissarsiornermik ilinniarnermilluunniit aallartit-
sisoqartarnera eqqaassanngikkaanni.

Ukiuni  qulini  pinngitsoorani  atuartussaatitaaneq  pillugu  aalajangersagaq  ukiumi 
atuarfiusumi ataasiinnarmi atuutereerpoq. 2009-mi novembarimi atuarfinnik aqut-
sisunik ataatsimiititsinissamut pilersaarutaasumut atatillugu Kultureqarnermut, Ilin-
niartitaanermut, Ilisimatusarnermut Ilageeqarnermullu Naalakkersuisoqarfiup ukiuni 
qulini pinngitsoorani atuartussaatitaanerup piviusunngortinneqarnera apeqqutigini-
arpaa. Tamatuma kingorna atuarfinnik aqutsisut 2009-mi novembarimi akissutaat 
tunuliaqutaralugit  Naalakkersuisut  Inatsisartut  Kultureqarnermut,  Ilinniartitaaner-
mut, Ilisimatusarnermut Ilageeqarnermullu Ataatsimiititaliaannut ilisimatitsiniarput.

Apeqqutinnut qulaani taaneqartunut Naalakkersuisut qutsavigaatsit. Kommunini ta-
mani  ukiuni  qulini  pinngitsoorani  atuartussaatitaaneq  pillugu  aalajangersakkat 

nutaat malinneqarnissaasa pingaaruteqassusiat pillugu Naalakkersuisut isumaqati-
gaatsit.

Inussiarnersumik inuulluaqqusilluta

Mimi Karlsen

